	1 Pet. 2:1-6
“Smag daarna om gevoed en opgebou te word.”
Andries Burger, GK Pinetown, 31 Mei 2020 (week 10 van Covid-19 grendeltyd)


Sing: Lied 164:1; Ps. 34:1, 2, 4 (T); Filippense 4 sê; Lied 275:1-5; Ps. 84:1, 6


Die Woordverkondiging fokus vanoggend uit << 1 Pet. 2:1-6 >>
Ek lees dit uit die Direkte Vertaling wat later vanjaar bekendgestel gaan word, omdat dit die oorspronklike bedoeling in Grieks baie mooi uitlig.

Kan jy jou iets erger voorstel dat jou baba nie wil drink nie? 
En dat jy na baie toetse agterkom dat daar nie iets medies fout is nie, maar die kind wíl net nie drink nie. 
En as dit kind al kon kies, dat elke stukkie gesonde kos uitgespoeg word om net gemorskos, nee, gifkos te wil eet. 
	Dit is waaroor die eerste drie verse gaan.

Onthou dat Petrus vir gelowiges skryf, kinders van God wat verlos is deur die bloedoffer van Jesus Christus (1:2).
En vir hulle het God ŉ nuwe lewe gegee deur Jesus se opstanding uit die dood, 
ŉ nuwe lewe met ŉ groeiende sekerheid van die allerwonderlikste erfenis van ewige, hemelse heerlikheid wat reeds gereed is en bewaar word, 
	soos hulle ook bewaar word omdat hulle glo.

Aan die einde van hoofstuk een (1:23) het Petrus ons daarop gewys dat gelowiges uit die dood van sonde weer gebore is deur die onverganklike saad van God se lewende en ewige Woord. 
En dáárom, skryf hy in 2:1, 
omdat julle ŉ nuwe lewe het deur Christus, 
omdat julle allerwonderlikste erfenis reeds vir julle wag, 
omdat julle weergebore is uit die lewende Woord van God, 
daarom moet julle wegbly van gifkos, julle moet alles wat sleg is laat staan.

Moenie ander mense wil seermaak met woorde of dade nie,
moenie meer ŉ begeerte hê om voordeel te trek uit jou posisie nie, 
moenie meer ander mislei deur iets voor te gee wat nie waar is nie, 
	moenie meer iets van iemand anders begeer nie, 
moenie meer sleg praat van ander nie. 

Los hierdie gifkos, dit sal jou geloof al swakker laat word en laat wegkwyn. 
Dan sal jy nie geloofskrag hê om selfs in maklike tye in die vreugde en blydskap van die nuwe lewe in Christus te ervaar nie. 
En as daar beproewing kom sal jy rondval agter elke dwaalleer aan, swaarkry sal jou geloof laat uitsak om in moedeloosheid hoop te verloor...
Nee gelowiges in Jesus Christus, 
noudat julle die goeie van God geproe het in julle wedergeboorte, en in julle geloof, en in julle nuwe lewe in Christus, 
nou moet julle smag na die suiwer geestelike kos wat julle geloof al sterker sal laat groei 
sodat julle altyd, selfs in swaarkry en lyding, altyd in die vreugde en blydskap van Christus sal lewe.

Petrus sê nie wat hierdie “suiwer geestelike kos” is nie, maar die OAV is korrek om by te voeg dat dit die Woord van God is. 
Dit is die Woord van God waardeur die Heilige Gees die geestelike geboorte, die wedergeboorte van gelowiges gewerk het. 
In Mat. 4:4 haal Jesus uit Deuteronomium (8:3) aan dat ŉ mens nie net van brood lewe nie, maar van elke Woord van uit die mond van God kom.

Glo jy in Christus? Dan wil ek vir jou twee vrae vra:

Die eerste – het jy al gesien hoe ŉ baba hunker, verlang, smag, na sy moeder se melk? 
(Of sy dit met borsvoeding of met ŉ bottel gee maak geen verkil aan die baba se soeke honger en dors daarna nie.) 
Soms is dit net eers die ou mondjie wat draai en soek en as die melk nie kom nie, dan volg  ŉ vra huil, later ŉ raas huil, ŉ beskuldiging gil en as dit steeds nie melk kry nie dan die hartverskeurende, wanhopige, hartseer huil. 
	Het jy dit al gesien weet jy wat Petrus bedoel oor hoe ŉ baba smag na melk?

Goed, dan my tweede vraag – is dit hoe jy smag en verlang na die Woord van God, na die inhoud van die Bybel? 
	Om dit te lees, te hoor, in te drink en te verslind van honger daarna?
Jy het tog die goedheid van God daarin geproe, nie waar nie? Jou geloof wat jy bely is ŉ bewys daarvan.

Laat ek tog ŉ derde vraag vra – hoe bepaal jou versmagting, jou verlange, jou begeerte, jou honger na God se Woord jou gewoontes; 
hoe gereeld lees jy dit, bestudeer jy dit self en saam ander, 
	hoe gereeld lees en luister jy hoe ander dit verduidelik en toepas?

Gelowiges het tog al geproe hoe goed God is (v. 3)
	los dan alles wat sleg is en smag na sy Woord soos wat ŉ baba na melk smag. 
En dan sal jou geloof groei en geen swaarkry en lyding sal jou vreugde in Christus kan steel nie.



Hierdie opdrag van v. 1-3 is iets wat elke gelowige op sy eie, as individu, moet en kan doen. Maar die oproep in v. 4,5 is vir elkeen om saam ander te doen. 
Kom almal, elkeen wat glo, kom almal na die lewende klip, die lewende steen,
wat deur mense verwerp en gekruisig is, 
	maar vir wie God ŉ ereplek uitgekies het.

Kom en laat julle opbou as lewende stene in ŉ geestelike huis 
waar julle die priesters is om in God se teenwoordigheid 
	geestelike offers te bring deur Jesus Christus, offers waarvan God baie hou.

Dit is opvallend dat gelowiges nie dooie stene is nie, maar lewende stene – stene wat groei, wat verander word deur God om al meer soos die Lewende Steen, Jesus Christus, te word.
En dan word hulle opgebou in ŉ geestelike huis.
In Ef. 2:20,22 lees ons dat gelowiges, “is 'n gebou wat opgerig is op die fondament van die apostels en die profete, 'n gebou waarvan Christus Jesus self die hoeksteen is.” Dat hulle so “saam opgebou word as ŉ geestelike huis waarin God woon.”

Kom en word opgebou tot ŉ geestelike huis – stene wat op die bouperseel rondlê beteken niks nie. 
As jy dink jy hoef nie deel te wees van ŉ gemeente nie, of as jy dink jy hoef nie gemeente byeenkomste en veral eredienste by te woon nie, 
dan gaan jy nog op die werf rondlê as hierdie geestelike huis gebou is (om nie eens te praat van ongehoorsaamheid aan die Here se oproep dat jy moet kom om opgebou te word nie.)
God bring ons bymekaar as gelowiges in ŉ gemeente, elkeen met sy eie gawes en sy eie roeping sodat al die lewende stene saam ŉ geestelike huis vir Hom sal wees.
Elke steen het ŉ plek om ingebou te word – as elkeen wat God bymekaar gebring het nie opgebou en ingebou is nie gaan hierdie geestelike huis, hierdie gemeente lendelam en vol gate wees, deure wat skeef sit, gate waar die winde deur waai...
	God se bouperseel het nie stene wat los rondlê nie, kom en word opgebou...

Maar kyk mooi dat dit nie die gemeente is, of die kleingroep, of die predikant, of die ouderling, is waarheen gelowiges moet saam kom nie. 
Ons moet saamkom na die Lewende Steen toe. Dit is by Hom, Jesus Christus waar die Heilige Gees ons opbou as lewende stene in ŉ geestelike huis. 
Elke gelowige moet seker maak dat dit Jesus Christus is wat bedien word. Iemand het dit treffend gesê dat Christus, die Lewende Steen, moet die “Hero” wees in elke boodskap, elke preek. Sonder Hom is dit maar net nog iemand se motiverende praatjie...
Gelowiges het daarom ŉ roeping om saam seker te maak dat daar mense is wat God se Woord aan die gemeente bedien. 
En dat elkeen van ons wat die Woord bedien oor niks anders praat nie, behalwe oor Christus en Hom as gekruisigde. (1 Kor. 2:2).

Kom en laat jou opbou tot ŉ geestelike huis om ŉ heilige priesterdom te wees wat geestelike offers bring.

Die gelowiges is saam en self die priesters, daar is geen ander tussenganger of plaasvervanger betrokke nie. 
Net Christus wat die geestelike offers wat ons bring vir God aanneemlik maak – 
niemand tussen in nie, en niemand namens ons nie. 
	Elkeen self in priesterdiens voor die allerheiligste, almagtige God.

En die geestelike offers? 
Kom ek noem ŉ paar:
Rom. 12:1 1... Gee julleself aan God as lewende en heilige offers wat vir Hom aanneemlik is.
Dit is om ons liggame en wat ons daaraan en daarmee doen aan God toe te wy soos wat Hy die in sy lewende Woord voorskryf.

Fil. 4:18, 18Noudat ek van Epafroditos ontvang het wat julle gestuur het, het ek alles wat ek nodig het. Julle gawe is voor God 'n offer met lieflike geur, vir Hom aanneemlik en welgevallig.
Dit is om middele, geld en goed, te gee vir die verspreiding en die verkondiging van die evangelie – bv. deur Bybelverspreiding, Sending, gemeente bydrae

Heb. 13:15, 15Laat ons dan onophoudelik deur Jesus aan God 'n offer van lof bring, dié lof wat aan Hom gebring word deur die lippe wat sy Naam bely. 
	Elke lofsang, elke lied wat ons sing gaan is op Hom gefokus, om God te verheerlik.

Heb. 13:16, 16Moenie nalaat om goed te doen en mededeelsaam te wees nie, want dít is die offers wat vir God aanneemlik is.
Dit wat God vir jou gee is nie alles vir jou bedoel nie asof jy hard daarvoor gewerk het en dit “verdien” nie, Hy gebruik jou om dit ook vir ander te gee.

Paulus vat dit alles saam in 1 Kor. 10:31, 31Of julle eet en of julle drink of wat julle ook al doen, doen alles tot eer van God. 

Is jy ŉ gelowige? Dan vra ek jou:
	Kom jy saam na die Lewende Steen om opgebou te word? Elke keer?
	Kom jy saam om saam ander lewende stene tot ŉ geestelike huis opgebou te word?
Bring jy en ons as gemeente, as huisgesin van God, ons wat die geestelike huis is waarin Hy woon – bring ons geestelike offers?
Waar in hierdie geestelike gebou van GK Pinetown het God reeds of waar wil Hy jou inbou?
Drie dinge moet ons nou net nie miskyk nie – 
Die eerste is dat geen van ons offers self ooit in hierdie lewe goed genoeg kan wees nie. 
Dit is Jesus Christus wat maak dat God dit aanneem en dat Hy baie goed voel daaroor. 
En juis deur mense wat Hom verwerp en gekruisig, het Hy die offer bly bring wat ons verlossinge bewerk het. 

Die tweede om op te merk is dat Hy al is Hy deur mense verwerp – is Hy deur God gekies vir ŉ ereplek in sy geestelike huis. 
So sal gelowiges as lewende stene ook mense se verwerping leer ken – ons is vreemdelinge in hierdie wêreld – maar soos vir Jesus, het God vir gelowiges ŉ ereplek in die geestelike huis waar Hy woon.

Die derde om raak te sien is die verband tussen hierdie twee boodskappe – 
elke gelowige smag na die suiwer geestelike voedsel, 
en dit is daardie suiwer geestelike voedsel, die Woord van God, 
wat God gebruik om gelowiges saam op te bou wanneer hulle saam kom na die Lewende Steen.
Die Woord van God, die Lewende Steen – Jesus Christus. 
Hy is die suiwer geestelike voedsel – “Ek is die brood wat uit die hemel gekom het”, sê Jesus in Joh. 16:51.

My liewe broer en suster, 
jou geloof in Jesus Christus is die bewys dat God jou deur die saad van sy lewende ewige Woord wedergebore het uit die sondedood. 
Jy het geproe dat God goed is – los dan die gifkos waarmee die duiwel, die wêreld en jou sondige natuur jou wil verlei.

Smag na die suiwer geestelike melk, die Woord van God soos ŉ pasgebore baba smag na melk. 
En doen iets om jou begeerte na die Woord te bevredig – lees dit, oordink dit, wonder daaroor, vra daaroor – op jou eie en saam ander...

En kom elke keer wat jy enigsins maar kan, kom saam na die Lewende Steen, na Jesus Christus toe sodat God ons met sy Woord kan opbou as ŉ geestelike huis.
Kom saam om as priesters (elkeen van ons en ons almal saam) kom om geestelike offers te bring. 
[bookmark: _GoBack]Moenie terughou omdat dit nie goed genoeg sal wees nie, dit is Jesus Christus wat dit met sy offer vir God aanneemlik maak.
Verlustig jou aan ŉ suiwer dieet uit die Bybel, en kom saam met die gemeente sodat Hy ons saam opbou.

Amen

